
Polomamo Tesolonika
wewenasida luhuwa naba 2 je

bibo

Tesolonika wewenasida maku beko luhuwa je
bibo ga.

1 Nemo Polo maya Timotite Saelasitemakiya
magoina minoko Tesolonika numutoka monoka
elebo wewenalitaya, ahote Omaiki ito We nap-
ate Jisesi Kalaestidaki wewenanipolesida luhuwa
nesa maya je noliboe. 2 Ahote Omaiki ito We
napate Jisesi Kalaestida hulu ito nasahilila maya
edimotoka mino moloko minadeyo.

1Apo17:2

Jisesi maya aku le lika oko nisitibo yupeka obi

itabo. _
3 Wewenatele yuhase, edimokumuye loko

Omailoka lokaka noudawo yowanuya lemo
je oheletokaiyoko lekaka noune. Jisesidamu
elewole iki data kebo nesatipoya napa-napa nesa
nenako, ito emo uka miyoko emo uka miyoko
niabo nesaya napa ibokumu aya yowanuya
lekaka noudawoya wehe lokaiye. ¢ Edimoya

lahelamibo nesa lolo ilibitiki asowalaki nesa lolo
ilibitayoko miluma eleboma neboya aku elewole

iki minikae. Sa-ikaka niabo ga maya elekudanaki

Omaimidana wewenala minabotoka minabotoka
maya duli leko yowekaka noune.

5 Ito edimo dupaloka miluma nesa soto
pibokumuya sa-loko letune: Omailimo oijo

libitibo yupeka wehe loko Ilibitibomidana
monawa soto penebo ne. Omailimoya
edimodamuya yoweko elekoko oholau yowiki
minatae lokoko edimokiya magoina asowalaki
nesamidana epauya minae. 6 Sa-iyoko, Omailimo
eliboya wehe liyoko, edimotoka muki asowalaki
nesa lolo ilibitikaka niabo wewenasidaya alikaya
asako miluma nesa lolo obetakolaiye. 7 We
napate Jisesi maya elewoleyalaki ito okananipoki
welakiya okulumauti limitibo yupeka maya
miluma nesalolo ilibitikayoko minabo wewenaki
lemoki magoina lilime hulu ekolaiye. 8 Sakoya
jo ulumakiya leko lemeko monoka elamabo
wewena ito We napate Jisesida gala eli lamabo
wewenasida maya miluma elitabo yowanuya
bekolaiye. 9 Sa-nokoya eimola okepaloti ito
elewoleyalaloti ito lamedalaloti aya wewenasida
maya dipiso hulikadeko sima nakilae. Sakoya
Omailimo miluma yowanuya nobideko, 10 Jisesi
nisitibo yupeka maya wewenala yuhasiya
onowelaki lamedala maya li sinakilae. Sakiya
monokala eli elewole iki elebo wewenasiya epoka
likilae. Sa-ikilaboya, edimoya gawa maya alo
lo libekuniyoko eli elewole abo maya nenako,
edimokiya aya epoka litabo wewenakiya ouna
jiki minakilae.

11 Sa-oneyoko, yamuya muki yupekaya
edimokumuye loko Omailoka domuda ilekaka
noune. Omailimoya lesa molo libibomidana
ihilawamuya elideko wehe letiye loko, ito eimola
elewoleyalalotiya he elowo olibetokadeko lalo
nesamuya eli-miniki eli elewole iki minikaka
niabomidana yowanula li-liki witae loko noloe.

12 Sa-ikaka nideko, Omaiteki ito We napate Jisesi
Kalaestikahokiya nasahili olibetokaka noibo
maya nenako, We napate Jisesida uliwa maya
edimo li sinatayo, ito emo anela maya edimotoka
soto pideko Omailimoya ulitipoya asako le sawa
jitiye.

2

Li hukabo ga maya ele hulokaka we soto pitibo
ga.

1'Wewenanele yuhase, We napate Jisesi Kalaesti
nisitibo yupeka maya emotoka lilime nupa etibo
ga maya lo libituyo, elilo. Nemokahoya data leko
sa-loko lo noliboe: 2 Wewenasiya Omaimidana
epaloti ga makomuhe ito wetome abo ga mako-
muhe ito luhuwa jebo ga makomuhe Polokaho
luhuwa jibo ga ne liki We napamidana onawala
maya alo nisekaiye liki nilideko maya, emesalo
moliki mulutipo molamilo. 3 Sa-ikadeko, yami-
dana mamidana iki dilipi opa ikatayo, ga maya
noloboya elilo. Api oko Omaimidana lowa he
mekaka nesaya soto pideko ito li hukabo gama ele
hulokaka we sima nakolo wema soto pekadeko,
We napamidana onawala maya alikaya soto peko-
laiye. 4 Ito li hukabo ga ele hulokaka we-
limoya muki wewenasi eleyoko omai nesa lolo
okaka noibo nesa, ito lipi mikaka niabo nesa lolo

okaka noibo nesamidana lowa he mekoko edimo
luwawatipoutiya eimola upala leko yowekolaiye.

Sa-okoko monoka numuda napau yoweko eimo-
ladamuya nemoya Omaima minoe loko lekolaiye.

5 Nemokahoya magoina edimoki minoko ga sa-
lokololibobo maya elamahe. 61to oloti onawaloya

aya wemidana anula maya li lonebo maya alo
eli-minae. Sa-oneboya nenako, eimola onawala
maya soto pekolaiye. 7 Oloti maya onawaloya
lahelamibo nesalolo okaka noiboya halukuka lolo
okaka noiboya, Omailimo anula heko li lokaka
noibo wemidanama ilime hulikadeko, soto peko-
laiye. 8 Li hukabo ga ele hulokaka we maya soto
pekadeko, We napate Jisesida epa mutiwamoya
koha helekolaiye. Sakoya We napate nisitibo
yupeka maya lamedalaki noniseko koha heleko-
laiye. 9 Omailimo lo hukabo ga ele hulokaka
we maya Olohamidana elewoleyalakiya nisekoko
aito aito oliwaki nesa elewoleya suwa nesa leko le
soto molakolaiye. 10 Sakoko maloka sima natabo
wewenasida maya aito aito nesa lolo oko dokepa
jekolaiye. Edimoya Omaimidana ga lalomuya de-
lamideko eli huliminatabo nenako, Omailimoya
dilimamekolaiye. 11 Wewenasiya sa-ikaka abo-
muya Omailimo lokadeko dokepa jekaka nesa
soto pekadeko, suwa galo wiki kolatabolawaya
ahamu wiki kolakilae. 12 Ga lalo maya eli hulikiki
lahelamibo nesalo dumu helepele nitabo wewen-
asitoka maya lihima napaya dupalo yowekolaiye.

11 Tes4:15-17 4 Den 11:36; Iji 28:2 8 Aes 11:4

9 Mat 24:24

Lilimituwe loko Omailimo lilime eto ibo.

13 Wewenanele yuhase, We napamo ukala
libibo wewenalitaya, lamedalaki weuna oluho
duka nokalawe okaka noibo wemoya ga lalouya
wiki minadeko edimodaya api oko dilimituwe
loko Omailimoya dilime eto ibokumuye loko
epoka lokaka yowanu maya jeko oheletokaiyoko

muki yupeka lekaka noune. 14 Sa-onenako, gala
lalo maya lo libekuniyoko elikiki We napate Jisesi
Kalaestida lamedala maya litae loko Omailimo
elekoko dilime eto iye. 15 Sa-oneyo, wewenanele
yuhase, dukaya moli makokoto ikiki lepauti ga ito
luhuwa nesa je libekaka oko api-napi olibetokaka
noudawo nesa maya li etoha iki li-minalo.

16 We napate Jisesiki ito ahote Omaikiya duka-
nipo elewole iki lemotoka molikiki duka laloki we

liki dukau lalo eliki lukate li elewole okakami-
dana elewoleya ito lalo nesa letune loko ubolo

minokaka nesa maya lilalo ilitaiye loko Omailoka
lomuda lilekaka noune. 17 Edimosiya lukatemi-
danaya nala jiki li elewole ilimikadeko, ga ulawa
ito yowanu ulawa maya edimototiya lemeko
udamideyo.

3

Lemodamuya Omailoka domuda likiki lilo.

1 Ga mako lo suwoko lo libituyo, elilo. Omaim-
idana galama hutili oko wetiye loko ito emo
lamedalalalo edimotoka soto pibomidana oko nu-
muto namato wetiye liki lemokumu Omailokaya
domuda likiki lilo. 2 Ito maloka wewenasiya
monokaya wehe liki eli suwamabo nenako, duka
lahelamiboki wewena ito lihimanipoki wewe-
nasida dadeutiya lilime oli etiye liki Omailoka
likiki lilo.

3 We napaloka jego oko minokaka wemamo
luhawatipo maya le etoha oko we lahelamibo we-
limo niseko kohaidokatiye loko dilipe wati oko
ade lalaga mololibetakolaiye loko elekaka noune.
4Edimoya ga maya lo libetudawoya eli-liki wiwa

wiwa iki minataboya edimokumu We napaloka
lata etipa kamekolune.

> We napalimoya duka le lalo ideko Omailimo
ukalaloti nasahili olibetaibokuya ito Kalaestikaho
elewole oko mino-loko wibokuya aku koliki mitae
loko Omailokaya noloe.

Yowanu lamoko yogo-yogo jeko monekaka
gamu.

6 Wewenatele yuhase, We napate Jisesi
Kalaestida galaloya yowanu ga mako sa-loko
lo nolibune: Jisesida wewenala malokasiya
ga lo libudawotoya nisiki omiki yowanuwa
lamiki opaya minikaka niae. Sa-ikaka niayo,
saki weunipo molabo wewenakiya magoina
ouna jiki minamilo. 7 Edimotoka wudawo
yupeka maya anu wilelibetoko yowanu lekaka
udawoya alo mudaki eli-minae. Sa-okaka
nouniyo, edimokiya asaikigo lemeke molalo.
Edimotokaya woko aha minamudawoma ne.
8 Edimotokatiya nodenesa meinawa minamibo
namudawo maya ne. Nala jeko le-minuniyoko
osele delokatiye loko lemote lupalo nesa meina
hetune loko ludaka nekewa miluma yowanu
lekaka udawo maya ne. 9 Edimotokati nodenesa
maya liki natae loko loletoneboma neboya,
monawaya dilipeko lemo judawo liyakau jitae
loko yowanu lekaka udawo maya ne. 10 Edimoki
minoko sa-loko lo libekaka udawo maya ne:
Wewena makolimo yowanu lamoko yogo-yogo
jeko moneko netibo maya nodenesa mositadeko
namideyo. 11 Edimotokatiya ga mako sa-loko
nisiyoko elune: Maloka wewenasiya edimonipo

yowanunipo maya hulikiki yogo-yogo jiki maloka
wewenasida yowanunipouya awa-kawa iki
monikaka niae. 12 Yamidana wewenasida maya
We napa Jisesi Kalaestida galaloya sa-loko data
leko nololibune: Edimosiya moletiki yowanu
lideko nodenesanipoya o moladeko natae.

13Wewenatele yuhase, saina ihilawa lolo okaka
yowanumuya osele delamideyo.

14 Maya pepauya ga luhuwa je nolibudawoya
wewena makolimo hulokadeko maya, monawala-
muya muda-elikiki hulitikadeko, eimolago mi-
noko owana luwitiye. 15 Edimosiya lowa hi mitae
loko lamoe, iwete liki ata liki ilimi wewesilo.

Dupamu elaiyoko luhuwa je bibo ga.

16 We napate Jisesiya hulumidana ahola maya
muki yupekaya yamidana mamidana oko hu-
luya edimotoka le soto pideko hulu iki minalo.
Sakoya We napama edimotoka mino-loko woko
minadeyo.

17 Nemo Polo maya olotiya luhuwa jekaka oijo
maya neimone nadeloti maya luhuwa nojoboya
neimone ane loko nojoe. Nemoya muki yupeka
luhuwa ayamidanago jekaka noe.

18 We napate Jisesi Kalaestida nasahilila maya
edimotoka mino moloko minadeyo.

